Gwasanaethau Boreol i Ysgolion Uwchradd  -  gol. Catrin Lewis


GŴYL DDEWI
· Emyn

· Mae Dydd Gŵyl Ddewi ar y gorwel unwaith eto.  Mawrth y cyntaf.  Dydd ein nawddsant.  Dydd ein gŵyl genedlaethol. 
· A dydd Eisteddfod yr Ysgol. (Os yn berthnasol)
· Ie, wrth gwrs.  Diwrnod i’w gofio, mae’n siŵr.  Ond, am Dewi Sant... mae’n anodd meddwl am rhywbeth newydd i’w ddweud amdano fe, flwyddyn ar ôl blwyddyn.

· Wel, efallai mai’r peth gorau yw peidio â cheisio dweud rhywbeth newydd.  Ail-bwysleisio’r pethau pwysig sydd orau ar adeg fel hyn.

· O’r gorau... dyma ni ‘te.  Ganwyd Dewi yn fab i Sant, Brenin Ceredigion, a Non.  Cafodd ei addysgu yn Henfynyw a sefydlodd ei ganolfan yng Nglyn Rhosyn, sef Tyddewi yn awr.  Sefydlodd lawer o eglwysi ar hyd a lled Cymru.

· Ai fe ddwedodd, “Gwnewch y pethau bychain a welsoch eu gwneuthur gennyf fi”?
· Ie, dyna ti.  Bu farw yn y flwyddyn 589, ac yn fuan wedyn daeth yn symbol o Gymru gyfan.  Roedd mor bwysig aeth tri o frenhinoedd Lloegr ar bererindod i Dyddewi, sef
Wiliam y Concwerwr yn 1079

Harri’r Ail yn 1173

Edward y Cyntaf yn 1275

· Daeth Dewi i gynrychioli ein hunaniaeth ni fel Cymry yn yr un ffordd ag mae gan wledydd eraill eu nawddsaint.

· Y llyfr cyntaf yn y Beibl yw llyfr Genesis.  Yno cawn hanes Duw yn creu cenhedloedd.

Un iaith ac un ymadrodd oedd i’r holl fyd... Dywedasant wrth ei gilydd, “Dewch, gwnawn briddfeini a’u crasu’n galed.. Dewch, adeiladwn i ni ddinas, a thŵr a’i ben yn y nefoedd, a gwnawn inni enw, rhag ein gwasgaru dros wyneb yr holl ddaear.  Disgynnodd yr Arglwydd i weld y ddinas a’r tŵr yr oedd meibion dynion wedi eu hadeiladu, a dywedodd, “Y maent yn un bobl a chanddynt un iaith; y maent wedi dechrau gwneud hyn, a bellach ni rwystrir hwy mewn dim y bwriadant ei wneud.  Dewch, disgynnwn, a chymysgu eu hiaith hwy yno, rhag iddynt ddeall ei gilydd yn siarad.”  Felly, gwasgarodd yr Arglwydd hwy oddi yno dros wyneb yr holl ddaear, a pheidiasant ag adeiladu’r ddinas.  Am hynny gelwir ei henw Babel, oherwydd yno y cymysgodd yr Arglwydd iaith yr holl fyd, a gwasgarodd yr Arglwydd hwy oddi yno dros wyneb yr holl ddaear. 
· Yn yr hanes yma roedd y tŵr yn symbol o awch y ddynoliaeth am rym, a’r unig ffordd i’w stopio oedd dymchwel y tŵr a chymysgu’r ieithoedd.  Drwy wneud hyn arbedwyd y ddynoliaeth rhag rhywbeth llawer gwaeth.

· Mae’r syniad o genhedloedd a ieithoedd gwahanol yn beth positif iawn.  Mae ieithoedd gwahanol yn cyfoethogi’r byd, yn dod ag amrywiaeth a lliw.  Mae rhai wedi disgrifio’r amrywiaeth yma fel ‘ysgol bywyd’, am ei fod yn help ac yn gefnogaeth i ni yn ein bywyd bob dydd.  

· Martin Luther oedd yr un ddefnyddiodd yr ymadrodd ‘ysgol bywyd’.  Dyna’i air ef am y teulu.  Mae’r teulu yn rhan o drefn Duw.  Yn y teulu y dysgwn gyd-fyw â’n gilydd.  Yma rydyn ni’n dysgu caru ein gilydd a parchu ein gilydd.

· Y teulu yw Ysgol Bywyd.  Yn y teulu rydym yn dysgu i garu’n gilydd.  Yna rydym yn dysgu i garu’r rhai sydd o’n cwmpas yn ein hardal a’n gwlad.  Yn ysgol bywyd ein gwlad rydym yn dysgu i garu gwledydd eraill.
· Mae rhywbeth mawr o’i le ar berson sy’n caru pobl eraill yn fwy na’i deulu ei hun.  Felly hefyd y mae rhywbeth mawr o’i le ar y person sy’n caru cenhedloedd eraill yn fwy na’i genedl ei hun.  Mae’r hen air yn wir – “Cas gŵr na charo’r wlad a’i maco.”  Ond ddylai caru’ch gwlad eich hun byth olygu casáu gwledydd eraill.
Gweddïwn
Ein Tad,


Ti yw tad y cenhedloedd i gyd.  Diolch i ti am dy roddion gwerthfawr i ni fel gwlad.  Diolch i ti am ein harweinwyr, ein hanes, ein tirwedd hardd a’n traddodiadau.  Diolch i ti am roi i ni bobl ffyddlon i ti, a fu’n sôn amdanat ac yn dysgu dy ffyrdd i ni.  Heddiw, wrth i ni ddathlu ei ŵyl, diolch i ti’n arbennig am  Dewi.

Dros Gymru’n gwlad, O Dad dyrchafwn gri

     Y winllan wen a roed i’n gofal ni;

D’amddiffyn cryf a’i cadwo’n ffyddlon byth,

A boed i’r gwir a’r glân gael ynddi nyth;

Er mwyn dy Fab a’i prynodd iddo’i hun,

     O crea hi yn Gymru ar dy lun.

Amen

